
    Oktyabrın 12-də Bişkekdə Azərbaycan
Respublikasının Prezidenti İlham Əliyevin
Rusiya Federasiyasının Prezidenti Vladimir
Putin ilə görüşü keçirilir.
    Prezident Vladimir Putin çıxış edərək
dedi: – Hörmətli İlham Heydər oğlu, Sizi
görməyimə çox şadam. Biz sonuncu dəfə
Sizinlə telefonla danışmışdıq. Əlbəttə, açıq
demək lazımdır ki, burada bir nömrəli məsələ
Qarabağ ətrafındakı vəziyyətdir. Bizim başqa
gündəliyimiz də var, o, kifayət qədər genişdir.
Təklif edirəm ki, işimizi aşağıdakı kimi
quraq: onda biz ikinci hissədən başlaya
bilərik, həmkarlarımıza öz fikirlərini söylə-
məyə, danışmağa imkan verək. Sonra bir
daha üz-üzə qalaq və söhbət edək, məsələlərin
bütün kompleksi, o cümlədən belə desək,
həssas məsələlər üzrə danışaq.
    Prezident İlham Əliyev: – Vladimir Vla-
dimiroviç, sağ olun. Sizi yenidən görməyimə
şadam. Sizin də qeyd etdiyiniz kimi, biz bu
yaxınlarda söhbət etmişik. Sevindirici haldır
ki, Siz Qırğızıstana dövlət səfəriniz çərçivə-
sində görüşmək üçün vaxt tapdınız. Əslində,
məsələlər çoxdur. Hesab edirəm ki, Sizin

təklifiniz tamamilə məntiqlidir. Biz həmkar-
larımızla ikitərəfli gündəliklə bağlı danışacağıq,
həm də bizim danışmağa mövzularımız çoxdur.
Bu ilin həm əmtəə dövriyyəsi, həm sənaye
kooperasiyası, həm də nəqliyyat sahəsində
əməkdaşlıq üzrə nəticələri olduqca yaxşıdır.

Çoxlu layihələr var. Sonra isə regional möv-
zulara və təhlükəsizlik məsələlərinə keçərik.
Görüşə görə bir daha təşəkkür edirəm.
    Prezident Vladimir Putin: – Sağ olun.
    Görüşdə ölkələrimiz arasında iqtisadi-
ticari əlaqələrin inkişafından, xüsusilə ticarət

dövriyyəsinin artmasından məmnunluq ifadə
olundu.
    Regionlararası əməkdaşlıq məsələsinə to-
xunularaq  Azərbaycanın Rusiyanın 70 regionu
ilə uğurlu əməkdaşlığı qeyd edildi, bu xüsusda
mütəmadi əsasda keçirilən regionlararası fo-
rumun vacib platforma olduğu bildirildi.
    Söhbət zamanı Şimal-Cənub Nəqliyyat
Dəhlizinin inkişafından, onun potensialının
genişləndirilməsindən və bütövlükdə, həm
dəmir yolu, həm də avtomobil yolları vasitəsilə
yükdaşımaların həcminin bu marşrut boyunca
artmasından məmnunluq ifadə olundu.
    Humanitar sahədə əməkdaşlığın uğurla
inkişaf etdiyi vurğulandı, bu baxımdan Azər-
baycanda rus dilinə qayğı, xeyli sayda ali və
orta təhsil müəssisəsində rus dilinin tədrisi
qeyd edildi.
    Söhbət zamanı kənd təsərrüfatı sahəsində
əməkdaşlığın genişləndirilməsinin önəminə
də toxunuldu.
    Görüşdə Azərbaycan ilə Rusiya arasında
hökumətlərarası Dövlət Komissiyasının fəa-
liyyətinin vacibliyi qeyd olundu.

AZƏRTAC

    Azərbaycan Respublikasının Prezidenti İlham Əliyev MDB Dövlət Başçıları Şurasının
iclasında iştirak etmək üçün oktyabrın 12-də Qırğız Respublikasına səfərə gəlib.
    Bişkek şəhərinin “Manas” Beynəlxalq Hava Limanında Prezident İlham Əliyevin

şərəfinə fəxri qarovul dəstəsi düzülmüşdü.
    Azərbaycan Prezidentini Qırğızıstan Nazirlər Kabinetinin sədri – Prezident Administra-
siyasının rəhbəri Akılbek Japarov və digər rəsmi şəxslər qarşıladılar.

Azərbaycan Prezidenti İlham Əliyev Qırğızıstana səfər edib

*              *             *

    Naxçıvan Muxtar Respubli-
kasının Əmək və Əhalinin Sosial
Müdafiəsi Nazirliyinin tabeli-
yində Dövlət Məşğulluq Agent -
liyinin təşkilatçılığı ilə Naxçıvan
şəhərində növbəti əmək yarmar-
kası keçirilib.
    Yarmarkada Naxçıvan Muxtar
Respublikasında Azərbaycan
Respublikası Prezidentinin sə-
lahiyyətli nümayəndəsinin müa-
vini Samir Seyidəhmədli və digər
rəsmi şəxslər də iştirak edib.
     Samir Seyidəhmədli yarmarkanın
açılışı münasibətilə iştirakçıları təbrik
edib, çoxsaylı iş yeri təklifinin əhalinin
məşğulluq problemlərinin həllində əhə-
miyyətli rol oynadığını bildirib. Həm-
çinin “Naxçıvan Muxtar Respublika-
sının sosial-iqtisadi inkişafına dair

2023-2027-ci illər üçün
Dövlət Proqramı” çərçivə-
sində Naxçıvanda minlərlə
iş yerinin yaradılmasının
hədəfləndiyini diqqətə çat-
dırıb.

Naxçıvan Muxtar Res-
publikasının əmək və əha-
linin sosial müdafiəsi naziri
Ceyhun Cəlilov bildirib ki,
muxtar respublikada əmək

bazarının təkmilləşdirilməsi, iqtisadi
fəallığın yüksəldilməsi üçün müvafiq
tədbirlər həyata keçirilir, insan amilinə
qayğı prioritet vəzifəyə çevrilib. Bu,
əhalinin bütün təbəqələrinin sosial
vəziyyətinin yaxşılaşdırılması istiqa-
mətində həyata keçirilən tədbirlərdə
özünü bir daha göstərir.
    Qeyd olunub ki, bazar iqtisadiyyatı

şəraitində effektiv sosial siyasətin, o
cümlədən sosial ədalət prinsipinin
həyata keçirilməsi, əmək qabiliyyətli
hər bir insana layiqli iş şəraitinin ya-
radılması, əhalinin yüksək sosial mü-
dafiəsi, məşğulluq probleminin uğurlu
həlli daim diqqət mərkəzində saxlanılır.
Bu məqsədlə dövlət tərəfindən atılan
addımlardan biri də əmək yarmarka-
larının təşkilidir. 
    Diqqətə çatdırılıb ki, muxtar res-
publikada işaxtaran şəxslərin məş-
ğulluqlarının təmin edilməsi, o cüm-
lədən əmək bazarında rəqabətə da-

vamlılığın artırılması, kadr po-
tensialının yüksəldilməsi daim
diqqət mərkəzindədir. Bu baxım-
dan gənc lərlə yanaşı, xüsusi ixti-
sası və ya peşəsi olmayan, əmək
qabiliyyətli şəxslərin məşğullu-
ğunun təmin edilməsi də xüsusi
əhəmiyyət daşıyır. Əmək yarmar-
kaları bu kateqoriyadan olan şəxs-
lərin işlə təmin olunması istiqa-
mətində vacib məşğulluq tədbir-

lərindən biridir.
    Qeyd edək ki, 42 dövlət müəssisə-
sindən 356, 79 özəl müəssisədən 327
olmaqla, ümumilikdə, 121 müəssisədən
683 vakansiya, o cümlədən haqqı ödə-
nilən ictimai işlər üzrə 242 vakansiya
yarmarkada işaxtaran və işsiz vətən-
daşlara təqdim olunub.

- Səbuhi HƏSƏNOV

Naxçıvanda minlərlə  iş yerinin yaradılması hədəflənib      Naxçıvan Dövlət Universitetinin Beynəlxalq Məktəbində ELSA
Naxçıvanın təqdimatı olub. Tədbir Azərbaycan Respublikasının
Ümummilli Lideri Heydər Əliyevin və şəhidlərimizin əziz xatirəsinin
birdəqiqəlik sükutla yad edilməsi ilə başlayıb. Azərbaycan Respubli-
kasının Dövlət Himni səsləndirilib. Tədbirdə çıxış edən universitetin

rektoru, dosent  Elbrus İsayev
qeyd edib ki, tələbələr layihənin
imkanlarından faydalanacaq,
hüquq sisteminin təkmilləşmə-
sinə öz səmərəsini verəcək. 
    Naxçıvan Muxtar Respub-
likası Ali Məhkəməsinin sədri Səadət Bəktaşi, Naxçıvan Muxtar
Respublikası prokuroru Sənan Paşayev çıxış edərək gələcəyin
hüquqşünaslarına dəyərli məsləhət və tövsiyələrini çatdırıblar.
    ELSA Azərbaycanın prezidenti Nərminə Hüseynzadə bildirib
ki, ELSA dünyanın ən böyük hüquqşünas tələbələrin təşkilatıdır.
ELSA Avropanın 42 ölkəsinin, 210 universitetindən olan 35000-dən
çox hüquqşünas tələbəni və gənc hüquqşünası özündə birləşdirir.
Təşkilatın məqsədi Avropanın müxtəlif ölkələrindən olan gəncləri
eyni təşkilatda birləşdirməklə onlar arasında mənəvi-əxlaqi in-
teqrasiyaya, elmi biliklərin paylaşılmasına nail olmaqdan, bey-
nəlxalq konfranslar, hüquqşünas tələbələrin nəzəri biliklərinin
praktiki tətbiqinə şərait yaratmaqdan ibarətdir.
    Sonra ELSA Naxçıvanın əsasının qoyulmasında göstərdiyi
dəstəyə görə təşkilatın adından rektora təşəkkürnamə təqdim edilib. 
    ELSA Azərbaycanın və ELSA Naxçıvanın bayrağı təqdim
edilib, qarşılıqlı reqlamentlər imzalanıb. Qeyd edək ki, Naxçıvan
Dövlət Universitetinin Hüquqşünaslıq ixtisasının 8 tələbəsindən
ibarət idarə heyəti təsdiq olunub.
    Rəsmi hissə başa çatdıqdan sonra ELSA Naxçıvanın prezidenti
Xəyalə Məmmədovanın və lokal idarə heyətinin çıxışları dinlənilib. 

Naxçıvan Dövlət Universitetinin Televiziya, mətbuat və
ictimaiyyətlə əlaqələr bölməsi

ELSA Naxçıvanın təqdimatı olub

  Növbəti əmək yarmarkasında 121 müəssisədən 683, haqqıödənilən
ictimai işlər üzrə isə 242 vakansiya təqdim olunub.

    Babək rayonu son illərdə abad
yaşayış məntəqələri sırasına qoşulub,
rayonun qəsəbə və kəndlərində apa-
rılan tikinti-quruculuq işləri bölgənin
simasını əhəmiyyətli dərəcədə də-
yişib. 2023-cü ildə də rayonda müx-
təlif sahələri əhatə edən təmir-tikinti,
abadlıq işləri uğurla yerinə yetirilir,
yeni infrastruktur layihələri icra
olunur. “Nəqşicahan İnşaat” Məhdud
Məsuliyyətli Cəmiyyəti tərəfindən
hazırda Babək şəhərinin Q.Əkbərov,
M.P.Vaqif, M.Ə.Sabir və 20 Yanvar
küçələrində təmir işləri həyata ke-
çirilir. 
    Cari il mayın 1-dən etibarən Ba-
bək şəhər mərkəzində rayon şəhid-
lərinin əziz xatirəsinə həsr olunan

abidə kompleksi yaradılır. Artıq
abidənin hörgü, beton-konstruksiya
işləri görülüb, şəhidlərin fotoşəkilləri
daş üzərinə döymə üsulu ilə vurulur.
Həmçinin kompleksin ərazisi abad-
laşdırılır.
     2020-ci ildə qəsəbə statusu alan

Cəhri də Babək rayonunun abadlaşan
yaşayış məntəqələri sırasındadır. Cari
ildə qəsəbədə daxili avtomobil yolu
genişləndirilib. Eyni zamanda ucqar
yaşayış məntəqələrimizdən sayılan
Aşağı Buzqov, Yuxarı Buzqov, Gər-
məçataq, Gülşənabad və Payız kənd -
lərini birləşdirən, əvvəllər torpaq
əsaslı olan yol da yenidən qurulub,
asfalt örtük verilib, yol ərazisi geniş-
ləndirilib. “Cahan İnşaat” Məhdud
Məsuliyyətli Cəmiyyətinin inşaatçıları
tərəfindən hazırda həm qəsəbə daxili,
həm də birləşdirici yollarda təmir-ti-
kinti işləri yekunlaşıb. Cəhri qəbiris-
tanlığınadək uzanan yola asfalt örtüyü

verilib.
    Babək rayonunun Güznüt kən-
dində isə içməli su xəttinin çəkilməsi
üçün nəzərdə tutulan məsafədə qa-
zıntı işləri aparılıb. Reallaşdırılan
su tikinti və quruculuq işləri rayonun
Sirab kəndini də əhatə edir. Kənddə
sakinlərin içməli su təminatına xid-
mət edən  əvvəlcədən qazılmış su-
bartezian quyuları istismar müddə-
tini başa vurduğundan yenisi qazılıb.
Çəkilişi 5 min metr məsafəni əhatə
edən su xəttinin artıq 2 min metrlik
hissəsi yekunlaşıb, digər hissələrdə
isə qaynaq işləri aparılır. Yenidən-
qurma, təmir-bərpa işləri çərçivə-

sində həm də istifadəyə yararsız
borular diametri 160 millimetr olan,
16 atmosfer təzyiqədavamlı yeni
borularla əvəzlənir. Bu da imkan
verir ki, su mənzilbaşına çatana qə-
dər hər hansı itkiyə məruz qalmasın. 

- Nail ƏSGƏROV

Qəsəbə və kəndlər abadlaşır, içməli su problemi həll edilir

Böyüklük, dahiliklə yoğrulmuş xarakter, şəxsiy-
yət həmişə böyük işlər görməklə formalaşıb.

Görkəmli dövlət xadimi, Ulu Öndərimiz Heydər Əliyevdə
isə bu böyüklük, dahilik hər şeydən uca olan Azərbay-
cançılıq missiyasından yaranmışdı. Vətən adlı bir sevgi-
dir Azərbaycançılıq – müəllifi isə dahi Heydər Əliyev.
Bu dahi şəxsiyyət, bütövlükdə, Azərbaycançılıqdır. Ulu
Öndərin ölkəmizə hər iki rəhbərliyi dövründəki fəaliyyəti
Onda böyük Azərbaycançılıq amilini ön plana çəkmişdi.
Görkəmli siyasət xadimi həyatımızın bütün sahələrinin
inkişafının bərqərar edilməsinə bu prizmadan yanaşırdı.
Dahi rəhbərin özündən sonra Azərbaycanı idarə etməyə
layiq siyasətçi yetişdirməsi də Azərbaycançılıq siyasəti-
nin bariz ifadəsi idi.

Ölkənin və xalqın gələcək taleyinə 
etibarlı zəmanət

Ümummilli Lider 2003-cü il prezident seçkiləri ərə-
fəsində Azərbaycan xalqına tarixi müraciətində cənab

İlham Əliyevi yeni mərhələdə ölkəyə rəhbərlik etməyə qadir
şəxsiyyət kimi gördüyünü belə bildirirdi: 

    Belə də oldu və ötən 20 il ərzində bu qənaətin çox doğru
və düzgünlüyünü bütün Azərbaycan, bütün dünya gördü.
Gördü ki, görkəmli dövlət xadimi Heydər Əliyev və akademik
Zərifə Əliyevanın ailəsində dünyaya göz açmış, bu ailədə
tərbiyə almış bir övlad valideynlərinin yolu ilə gedərək ona
göstərilən etimadı doğruldur. Burada fransız mütəfəkkiri
Pol Anri Holbaxın fikirlərini xatırlayıram: “Hakimiyyət
yalnız o vaxt böyük nemət olur ki, onu əldə edən adama
təbiət və tərbiyə və alicənablıq, qüvvətli ruh, geniş ürək,
dərin ağıl, böyük təcrübə vermişdir”.

Xalqa ləyaqət və məhəbbətlə xidmət örnəyi

Ölkə başçısı cənab İlham Əliyev isə öz gücünü məhz
Ulu Öndər Heydər Əliyevdən aldığını etiraf edir:

“Azərbaycanda bütün işlərin təməlində Heydər Əliyev
amili, Heydər Əliyev siyasəti dayanır. Biz bu siyasətə
sadiqik. Öz milli liderimizin vəsiyyətinə sadiqik”.
    2003-cü il. Bu o vaxt idi ki, torpaqlarımızın 20 faizi
düşmən tapdağı altında bizdən imdad diləyirdi, minlərlə
azərbaycanlı qaçqın və köçkün vəziyyətində idi. Ulu
Öndərin əbədiyyətə qovuşması ilə Onun bu istiqamətdə
həyata keçirdiyi tədbirləri məhz cənab İlham Əliyev davam
etdirməli idi: Artıq görülən işlərin bəhrələri hamımıza
bəllidir. Bütün xalqımız bilir ki, Ermənistan işğal müddətində
ərazilərimizdə çox möhkəm istehkamlar qurmuşdu. Azər-
baycana qarşı hərbi təcavüzün nəticələrinin aradan qaldı-
rılması və BMT Təhlükəsizlik Şurasının 822, 853, 874 və
884 saylı qətnamələrinin həyata keçirilməsi üzrə davam
edən danışıqlar prosesi Ermənistanın desturiktiv mövqeyinə
görə heç bir nəticə vermirdi. ATƏT-in Minsk qrupu isə
tapşırılan vəzifəni yerinə yetirmək əvəzinə bu prosesin bir
qədər də uzadılmasına dəstəkçi idi. Bu isə uzun müddət
davam edə bilməzdi.
    Məhz belə bir vəziyyətdə Azərbaycanın böyük və şərəfli
yol qət etməsi, dünyada söz sahibinə çevrilməsi bu günün
reallığıdır. Bu inkişaf yolunu görənlər öz təəccüblərini
gizlədə bilmirlər. Doğrudan da, çox qısa bir zaman kəsiyində
belə bir inkişaf yüzillik inkişafa bərabərdir. Onu xüsusilə
vurğulamaq lazımdır ki, dövlət başçısı inkişaf və tərəqqini
ilk olaraq iqtisadiyyatın gücləndirilməsində, güclü ordunun
formalaşdırılmasında, onun müasir silah və sursatla təchi-
zatında, orduda müsbət psixoloji durum yaratmaqda görürdü
və öz fəaliyyətində bu sahələri diqqət mərkəzində saxlayırdı.
Və nəticə olaraq onu da vurğulamağa ehtiyac var ki, elə
güclü iqtisadiyyat hesabına da güclü ordu yaradıldı; 44 gün
davam edən İkinci Qarabağ müharibəsində “Dəmir yumruğ”un
və bu ordunun şücaəti ilə tarixi Zəfər qazandıq. Bununla
cənab İlham Əliyev həm də özünün sərkərdərlik bacarığını
ortaya qoyaraq, xalqımıza məxsus olan “Torpaqdan pay

olmaz” deyimini bir daha təsdiqlədi. Bundan bir qədər sonra
2023-cü il sentyabr ayının 19-20-də lokal antiterror tədbirləri
müharibə dövründə düşmənin başına dəyən “Dəmir
yumruq”dan da bərk oldu. Elə müharibə və postmüharibə
dövründə dünyanın elə bir mötəbər beynəlxalq tirubunası
qalmadı ki, cənab İlham Əliyev o tirubunalarda cəsarətli,
tarixi həqiqətlərə söykənən, müasir dövrün reallıqlarını
özündə əks etdirən, beynəlxalq hüquq normalarına hörmətlə
yanaşan çıxışları ilə siyasi qələbə qazanmasın. O da məlumdur
ki, bəhs olunan dövrdə Prezident xarici dövlətlərə səfərlər
edir, dünya ölkələrinin Azərbaycana gələn başçıları, siyasət
xadimləri ilə görüşür, AXC-Müsavat rəhbərliyi dövründən
yığışıb qalan problemlərin həlli ilə məşğul olur, islahatlar

aparır, ölkə vətəndaşlarının layiq olduqları səviyyədə yaşa-
maqlarını təmin etmək üçün bütün mümkün olanları real-
laşdırmağı diqqətdə saxlayırdı. 
    Ölkə Prezidentinin bir sıra dövlət başçılarına örnək olan
sözləri onun güclü mənəviyyatının ifadəsidir: 

    Xalqına olan məhəbbət mənəvi dəyərdir. Bu dəyəri başqa
heç nə ilə ölçmək mümkün deyil. Mənəviyyatca böyük ol-
mayanlar həyatda ülvi amallar uğrunda mübarizə apara və
uğur qazana bilməzlər. Mənəviyyatın meyarı daxili zəngin-
likdir. Daxili zənginlik isə milli-mənəvi dəyərlərə sahibliklə
ölçülür və həmin dəyərlər tarixi köklərdən qaynaqlanır.

Praqmatik düşüncə, idaəretmə məharəti,
liderlik istedadı

Cənab İlham Əliyev də Ulu Öndərin bu istiqamətdə
müəyyənləşdirdiyi siyasətə sədaqətini 20 ildir ki,

öz fəaliyyətində göstərərək deyir:   

    Ötən 20 il isə bir daha təsdiq edir ki, Azərbaycanın
qazandığı qələbələr məhz Heydər Əliyev siyasətinin bəhrə-
ləridir. Bu qələbələr, təbii ki, bir gündə qazanılmayıb, təməli
Ulu Öndər tərəfindən qoyulan siyasət uğurla həyata keçirilib,
adlarını çəkmədiyimiz neçə-neçə irihəcmli layihələr real-
laşdırılıb və bu proses davam edir. Görülən işlər ölkəmizin
təkcə Cənubi Qafqazda deyil, bütün dünyadakı nüfuzunu
xeyli yüksəldib, özünə tərəfdaşlar toplayıb.
    Cənab İlham Əliyevin belə fəaliyyətini dünya şöhrətli
yazıçı Çingiz Aytmatov çox gözəl xarakterizə edir: “Bu gün
İlham Heydər oğlu Əliyev öz xalqı, ölkəsi qarşısında üzərinə
götürdüyü çox şərəfli, şərəfli olduğu qədər də ağır vəzifənin
öhdəsindən bacarıqla gəlir. Atasının müəyyən etdiyi və
özünün son dərəcə praqmatik düşüncə, idarəetmə məharəti,
liderlik istedadı ilə sahib durduğu siyasi kursu bacarıqla
davam etdirir...”

Qədim diyar inkişaf və tərəqqinin yeni müstəvisində

Ulu Öndər Heydər Əliyev deyirdi: “İstəyirəm ki,
mənim arzum, istəklərim, Azərbaycan dövləti haq-

qında, müstəqil Azərbaycanın ayrılmaz hissəsi olan Naxçıvan
haqqında planlarım, arzularım yerinə yetirilsin”.
    Naxçıvanın böyük dövlətçilik tarixi və bu tarixin, ümu-
milikdə, Azərbaycanın dövlətçilik tarixi olduğunu ən yüksək
tribunalardan qürurla bəyan edən Ulu Öndərin bu qədim
yurd yeri haqqındakı arzularını da ata vəsiyyətin yerinə ye-
tirməkdən qürur duyan cənab İlham Əliyev yüksək səviyyədə
həyata keçirir. 
    Azərbaycan dövlətçiliyinin intişar tapdığı bu qədim diyar
ölkə Prezidenti cənab İlham Əliyevin davamlı qayğısı sayə-
sində son illərdə keçdiyi sürətli inkişaf yolu ilə, doğrudan
da, dövlətçiliyin beşiyi olduğunu sübut edib. Bu gün müstə-
qillik kimi böyük bir nemətin daha da əbədi olması prinsipi
naxçıvanlıların həyat idealına çevrilib. Bir ucu sərhəd bölgəsi
Sədərək, bir ucu bağlar diyarı Ordubad, dağlar qoynunda
füsunkarlıq rəmzi olan Şahbuz, digər bölgələrimiz bu gün
inkişaf və tərəqqinin yeni müstəvisindədirlər. Rayon mərkəzləri
ilə yanaşı, ucqar dağ kəndləri, sərhəd və ən kiçik yaşayış
məntəqələri qəsəbə timsallıdırlar. Müasirləşən kəndlər
bugünkü Naxçıvanın nail olduğu sosial-iqtisadi inkişafın
göstəriciləridir. 
    Ancaq görülən bu işlərin blokada şəraitində yaşayan bir
məmləkətdə reallaşması kiçik məsələ deyil. Və bütün bunların
təməlində dövlət başçısı cənab İlham Əliyevin doğma
yurduna bağlılığı, sevgi və məhəbbəti, insan amilinə, yurd
amilinə böyük diqqət dayanır. 
    Naxçıvana hər gəlişində ölkə Prezidenti burada həyata ke-
çirdiyi siyasətin bəhrələrini görür. Görür ki, hər gün, hər saat
dəyişən Naxçıvan başdan-ayağa, sözün həqiqi mənasında,
hər sahədə yeni quruculuq donundadır. Gündən-günə sayı
artan məktəb, səhiyyə, mədəniyyət ocaqlarının yeni binaları,

salınan yeni yaşayış massivləri, yeni emal və istehsal müəssi-
sələrinin həyata vəsiqə alması, insanların məşğulluq probleminin
həllinə nail olunması, informasiya-kommunikasiya texnolo-
giyalarının ən son nailiyyətlərinin tətbiqi, beynəlxalq kon-
fransların, idman yarışlarının keçirdiyi ünvan kimi Naxçıvanın
bugünkü mənzərəsi Heydər Əliyev siyasətinin uğurlarıdır.

,–  deyən cənab İlham Əliyevin Naxçıvanda yeni idarəetmə
institutu yaratması isə ölkə başçısının Şərqin qapısına növbəti
qayğısının təzahürüdür. Digər bir qayğı isə ölkə başçısının
2023-cü il 5 iyun tarixli Sərəncamı ilə təsdiq olunmuş “Nax-
çıvan Muxtar Respublikasının sosial-iqtisadi inkişafına dair
2023-2027-ci illər üçün Dövlət Proqramı”dır. Bu mühüm
əhəmiyyətli dövlət sənədində yeni prioritetlər müəyyənləş-
dirilib. Bir faktı xüsusilə qeyd etməliyik ki, dahi rəhbərin
“bir millət, iki dövlət” adlandırdığı Azərbaycan və Türkiyə
əlaqələrinin inkişafı Naxçıvanı da öz qoynuna alıb. Sentyabr
ayında məhz Naxçıvanda hər iki ölkə rəhbərinin iştirakı ilə
İğdır-Naxçıvan qaz kəmərinin təməlqoyma mərasiminin ke-
çirilməsi, “Azərbaycan Respublikası ilə Türkiyə Respublikası
arasında Qars-Naxçıvan dəmir yolu layihəsinə dair Niyyət
Protokolu”nun imzalanması, Bakı-Tbilisi-Qars dəmir yolunun
potensialının genişləndirilməsi ilə bağlı fikir mübadiləsi
aparılması, Naxçıvan Bərpa-İstehsalat hərbi kompleksinin
açılışında iştirak etmələri dünya siyasət aləminin müzakirə
predmetinə çevrilib.
    Sadaladıqlarımız ölkə başçısının cəmi bir iş günündəki
fəaliyyətinin əksidir. Bu baxımdan Onun 20 illik prezidentlik
dövrü, bu dövrdəki görüşləri, həyata keçirdiyi tədbirlər,
təbii ki, cild-cild kitaba sığmaz. Bunlar isə cənab İlham
Əliyevin hər bir azərbaycanlının Prezidenti olduğunu sübuta
yetirir.
    Gəlinən nəticə odur ki, cənab İlham Əliyev 2003-cü ildə
Prezident seçkiləri ərəfəsində Ulu Öndərimizin ona olan
inamını, uzaqgörənliyini fəaliyyəti ilə sübut edib, siyasət
aləminə dünəni, bu günü və sabahı əlaqələndirərək düzgün
nəticələr çıxarmağı bacaran siyasətçinin gəldiyini ortaya
qoyub.

- Muxtar MƏMMƏDOV
Naxçıvan Muxtar Respublikasının Əməkdar jurnalisti

“O, yüksək intellektli, praqmatik düşüncəli, müasir
dünya siyasətini və iqtisadiyyatını gözəl bilən, enerjili
və təşəbbüskar bir şəxsiyyətdir... İnanıram ki, mənim
axıra çatdıra bilmədiyim taleyüklü məsələləri, planları,
işləri sizin köməyiniz və dəstəyinizlə İlham Əliyev
başa çatdıra biləcək. Mən ona özüm qədər inanıram
və gələcəyinə böyük ümidlər bəsləyirəm”.

“Bəzən sual verirlər ki, uğurlu siyasətin əsl
səbəbi nədir? Mən hesab edirəm ki, xalqa olan mə-
həbbətdir. Əgər bu varsa, deməli, rəhbərlikdə olan
şəxslər də öz doğma xalqıma ləyaqətlə, məhəbbətlə
xidmət edirlər...”

“Naxçıvan bizim əziz diyarımızdır, Heydər Əliyevin
vətənidir. Hər bir azərbaycanlı üçün əziz, doğma di-
yardır və Naxçıvanın inkişafı, çiçəklənməsi artıq re-
allıqdır. Bu reallığı biz özümüz yaratmışıq. Bu gün
Ulu Öndərin xatirəsinə göstərilən ən böyük diqqət
məhz özünü, bax bu inkişafda təcəssüm etdiririr”

“Mən Azərbaycanın xoşbəxt gələcəyinə inanı-
ram. Əminəm ki, ölkəmiz bundan sonra da inkişaf
edəcək, daha da güclənəcəkdir. Bütün bunları etmək
üçün çox işlər görmək lazımdır... Ən başlıcası isə
Azərbaycanda Heydər Əliyev siyasəti davam etdi-
rilməlidir”

    Bu tarixi həqiqətlərin dünya ic-
timaiyyətinə çatdırılması, düzgün
siyasi və hüquqi qiymətin verilməsi
yalnız Ümummilli Lider Heydər
Əliyevin xalqın təkidli tələbi ilə
1993-cü ildə hakimiyyətə qayıdı-
şından sonra mümkün olmuşdur.
     Ulu Öndərimiz azərbaycanlıların
kütləvi surətdə deportasiyasının hər-
tərəfli araşdırılması məqsədilə 1997-ci
il 18 dekabr tarixdə “1948-1953-cü
illərdə azərbaycanlıların Ermənistan
SSR ərazisindəki tarixi-etnik torpaq-
larından kütləvi surətdə deportasiyası
haqqında” Fərman imzalamışdır. Bu
Fərmanla Azərbaycan xalqına qarşı
dövlət səviyyəsində həyata keçirilmiş
bu tarixi cinayətə hüquqi-siyasi qiymət
verilmiş və azərbaycanlılara qarşı tət-
biq edilən etnik təmizləmə siyasətinin
mürtəce mahiyyəti beynəlxalq icti-
maiyyətə çatdırılmışdır.
    Ulu Öndər Heydər Əliyevin
“Azərbaycanlıların soyqırımı haq-
qında” 1998-ci il 26 mart tarixli
Fərmanı bu sahədə aparılan tədqi-
qatlara, həqiqətin üzə çıxarılması
istiqamətində səylərin artırılmasına
təkan vermişdir. 
    Eyni zamanda Ulu Öndərin “Er-
məni millətçilərinin apardığı etnik
təmizləmə nəticəsində Ermənistan
ərazisindəki öz tarixi torpaqlarından
didərgin salınmış azərbaycanlıların
məskunlaşması problemlərinin həlli
haqqında” 2001-ci il 22 avqust ta-
rixli Fərmanı Qərbi Azərbaycandan
olan soydaşlarımızın mənzil-məişət
və digər problemlərinin həlli ba-
xımından mühüm addımlardan biri
idi.
    Bununla yanaşı, Azərbaycan Res-
publikasının Prezidenti cənab İlham
Əliyevin imzaladığı 2018-ci il 12
yanvar tarixli “1918-ci il azərbay-
canlıların soyqırımının 100 illiyi
haqqında” Sərəncamında erməni
millətçilərinin tarixin müxtəlif mər-
hələlərində soydaşlarımıza qarşı
etnik təmizləmə, deportasiya və soy-
qırımlar həyata keçirdiyi əks olunmuş
və azərbaycanlılara qarşı törədilən
bəşəri cinayətlər barədə həqiqətlərin
ölkə və dünya ictimaiyyətinə daha
dolğun çatdırılması məqsədilə mü-
vafiq tədbirlərin həyata keçirilməsi
müəyyən edilmişdir.
    Ermənistan adlanan ərazidə azər-
baycanlılara qarşı etnik təmizlə-
mədə və digər cinayətlərdə iştirak
etmiş şəxslər və onların əməlləri
bu ölkədə  dövlət səviyyəsində
şöhrətləndirilmişdir. Ermənistanın
siyasi və hərbi rəhbərliyini təmsil
edən şəxslər cəzasızlıq mühitindən
ruhlanaraq Azərbaycana münasi-
bətdə tətbiq edilən ikili standart-
lardan öz çirkin və məkrli məq-
sədləri üçün istifadə edərək azər-
baycanlılara qarşı sülh və insanlıq
əleyhinə, müharibə və terrorçuluq
cinayətləri törətmişlər. 
    Bu gün qürur hissi ilə qeyd etmək
lazımdır ki, məhz Azərbaycan Res-
publikasının Prezidenti, Silahlı Qüv-
vələrin Müzəffər Ali Baş Komandanı

cənab İlham Əliyevin rəhbərliyi ilə
rəşadətli Azərbaycan Ordusu 44
günlük Vətən müharibəsini qələbə
ilə başa çatdıraraq ölkəmizin ərazi
bütövlüyünü, öz doğma yurd-yuva-
larından didərgin düşmüş azərbay-
canlıların 30 ilə yaxın müddət ərzində
pozulmuş hüquqlarını bərpa etmişdir.
    Mühüm beynəlxalq normalarla
təsbit edilən insan hüquq və azad-
lıqlarına, onların həyata keçirilməsi
üzrə öhdəliklərə məhəl qoymayan
Ermənistan dövləti tərəfindən azər-
baycanlılara qarşı insan ləyaqəti və
bərabərlik prinsiplərinə xələl gətir-
məklə, hədə-qorxu, nifrət hissi ilə
törədilən amansız etnik təmizləmə,
qətliamlar, işgəncələr, tarixi və mə-
dəni abidələrin dağıdılması nəinki
ümumi beynəlxalq hüquq normala-
rına əməl edilməməsi, eyni zamanda
beynəlxalq konvensiyalarda təsbit
olunmuş fundamental insan hüquq-
larının və azadlıqlarının kobud və
ciddi şəkildə pozulmasıdır.
    Qərbi Azərbaycanda yaşamış soy-
daşlarımızın deportasiyasını bey-
nəlxalq-hüquqi baxımdan qiymət-
ləndirmək üçün Beynəlxalq Cinayət
Məhkəməsi Statutunun 7-ci mad-
dəsinə nəzər yetirmək lazımdır. Belə
ki, Statutun 7.2-ci maddəsinə əsasən
“əhalinin deportasiyası və ya məcburi
köçürülməsi” dedikdə, köçürmə və
ya digər məcburi tədbirlərin yönəldiyi
şəxslərin qanuni yaşadıqları ərazidən
beynəlxalq hüquqla yol verilən əsas-
lar olmadan zorla köçürülməsi başa
düşülür. Ermənilərin azərbaycanlılara
qarşı deportasiya və köçürmə siya-
sətini beynəlxalq hüquq normalarının
üç növ pozuntusunun – insan hü-
quqlarının, beynəlxalq humanitar
hüquq normalarının pozuntusu, ha-
belə insanlıq əleyhinə cinayətlərin
baş verməsinin “kəsişmə nöqtəsi”
hesab etmək olar.
    Etnik təmizləmənin qadağan edil-
məsi, habelə onun soyqırımı cinayəti
ilə qarşılıqlı əlaqəsi beynəlxalq hü-
quqi səviyyədə qəbul olunan müxtəlif
sənədlərdə öz əksini tapmışdır. Belə
ki, BMT Baş Assambleyasının “Etnik
təmizləmə və irqi nifrət haqqında”
16 dekabr 1992-ci il tarixli Qətna-
məsi beynəlxalq hüquqi sənəd kimi

ermənilərin azərbaycanlılara qarşı
etnik təmizləmə siyasətinin beynəl-
xalq hüquqi səviyyədə tanınması və
bu cinayəti törədən şəxslərin mü-
hakimə olunması üçün vasitə rolunu
oynaya bilər.
    Bilavasitə ermənilərin azərbay-
canlılara qarşı etnik təmizləmə və
soyqırımı siyasəti, Azərbaycan tor-
paqlarının zorla ələ keçirilməsi ten-
densiyası ilə uyğunluq təşkil edir.
Bu siyasət nəticəsində törətdiyi ci-

nayətlər Ümumdünya İnsan Hüquq-
ları Bəyannaməsində, “Mülki və si-
yasi hüquqlar haqqında”, “İnsan hü-
quqlarının və əsas azadlıqlarının
müdafiəsi haqqında”, “Genosid ci-
nayətinin qarşısının alınması və cə-
zalandırılması haqqında”, “İrqi ayrı-
seçkiliyin bütün formalarının ləğv

edilməsi haqqında” konvensiyalarda
və digər beynəlxalq sənədlərdə təsdiq
edilmiş fundamental hüquqların po-
zuntusudur.
     Cəzasızlıq şəraitində törədilmiş
bu pozuntuları aradan qaldırmaq, zə-
rərçəkmiş soydaşlarımızın hüquqlarını
bərpa etmək, ən əsası da, Qərbi Azər-
baycana qayıdışın ən mühüm kom-
ponentlərindən biri kimi bu cür ci-
nayətlərin beynəlxalq müstəvidə ta-
nınmasına nail olmaq üçün həmin
əməllərin beynəlxalq hüquq baxı-
mından qiymətləndirilməsi zəruridir.
    İnsan hüquqları sahəsində ilk
fundamental sənəd olan Ümumdünya
İnsan Hüquqları Bəyannaməsinin
5-ci və 7-ci maddələrinə əsasən
bütün insanlar qanun qarşısında bə-
rabərdirlər və hər hansı ayrı-seçki-
likdən və belə ayrı-seçkiliyə hər
hansı cəhddən eyni dərəcədə müdafiə
olunma hüququna malikdirlər.
    Ermənistanın da iştirakçısı ol-
duğu “Mülki və siyasi hüquqlar
haqqında” Beynəlxalq Paktın mü-
hüm tələblərindən biri ondan iba-
rətdir ki, heç bir dövlət, qrup və ya
şəxs beynəlxalq səviyyədə insan
hüquqlarının qeyri-qanuni məhdud-
laşdırılmasına və ya məhv edilmə-
sinə yönəlmiş hər hansı fəaliyyətlə
məşğul ola bilməz. 
    Qeyd olunduğu kimi, işğalçı Er-
mənistanın azərbaycanlılara qarşı

törətdiyi etnik təmizləmə, soyqırımı
və digər insanlıq əleyhinə cinayətlər
nəticəsində beynəlxalq sənədlərdə
qeyd olunan fundamental insan hü-
quq və azadlıqları kobud və ciddi
şəkildə pozulmuş, lakin bu günədək
heç bir beynəlxalq hüquqi məsuliyyət
tədbirləri tətbiq olunmamışdır. Çünki
mənfur düşmənlərimiz uzun illər
ərzində əsl həqiqətin beynəlxalq ic-
timaiyyətə çatdırılmasına mane ol-
muş, münaqişənin beynəlxalq hü-
ququn prinsiplərinə müvafiq olaraq
həllini əngəlləmişdir. Məhz bu xü-

susat Ermənistan dövlətinin törətdiyi
pozuntulara görə məsuliyyətdən kə-
narda qalmasına şərait yaratmışdır.
    “İnsan hüquqlarının və əsas azad-
lıqlarının müdafiəsi haqqında” Av-
ropa Konvensiyası və ona əlavə
edilmiş protokolların iştirakçısı olan
Ermənistan soydaşlarımıza qarşı tö-
rətdiyi beynəlxalq cinayətlərlə bu
hüquqi sənədlərdə əks olunmuş və
beynəlxalq hüququn hamılıqla qəbul
edilmiş norma və prinsipləri qəsdən
və kobud şəkildə pozmuşdur.
    Ermənistanın xalqımıza qarşı tö-
rətdiyi soyqırımı cinayətlərinin bey-
nəlxalq hüquqi təhlilinə gəldikdə
isə, ilk növbədə, “Soyqırımı cina-
yətinin qarşısının alınması və cəza-
landırılması haqqında” 1948-ci il
Konvensiyasının müddəalarında bey-
nəlxalq hüquqla qadağan olunan
soyqırımı təsbit olunmuşdur. Kon-
vensiyanın 1-ci və 4-cü maddələrinə

əsasən Razılığa gələn Tərəflər sülh
və yaxud müharibə dövründə törə-
dilməsindən asılı olmayaraq, soy-
qırımının, beynəlxalq hüquq nor-
malarını pozan cinayət olduğunu
təsdiq edirlər və bu cinayətin qarşısını
almaq və cəza tədbirlərini həyata
keçirmək öhdəliyini götürürlər və
bu əməllərdən hər hansı birini tö-
rətmiş şəxs konstitusiya ilə məsul
rəhbər, rəsmi və ya fərdi şəxs ol-
masından asılı olmayaraq cəzalan-
dırılmalıdır.
    Ermənilər tərəfindən xalqımıza
qarşı misli görülməmiş vəhşiliklə
törədilmiş soyqırımı cinayətləri “Soy-
qırımı cinayətinin qarşısının alınması
və cəzalandırılması haqqında” Kon-
vensiyanın və beynəlxalq humanitar
hüquq normalarının ciddi şəkildə

pozuntusu olsa da, bu günədək bu
əməlləri törədənlər barəsində bey-
nəlxalq səviyyədə heç bir cəza tədbiri
həyata keçirilməmişdir.
    Eyni zamanda Ermənistan tərə-
findən Azərbaycan dövləti və xalqına
qarşı törədilmiş beynəlxalq cinayətlər
beynəlxalq hüququn jus cogens nor-
maları sayılan, BMT Nizamnamə-
sində və digər beynəlxalq hüquqi
sənədlərdə təsbit olunan ərazi bü-
tövlüyü, sərhədlərin pozulmazlığı,
insan hüquqları və əsas azadlıqlarına
hörmət, güc tətbiq etməmək və ya
güc tətbiq etməklə hədələməmək,
beynəlxalq mübahisələrin dinc yolla
həll edilməsi, beynəlxalq öhdəliklərin
vicdanla yerinə yetirilməsi və digər
əsas prinsiplərin ciddi, kobud və
sistematik pozuntusu hesab edildi-
yindən həmin əməllərə görə Ermə-
nistan beynəlxalq mexanizmlər qar-
şısında cavab verməlidir.
    Beynəlxalq hüququn subyekti
kimi Azərbaycan da beynəlxalq
hüququn əsas prinsiplərinə əməl
edilməsi öhdəliyini dərk etməklə
yanaşı, həm də dünya dövlətlərin-
dən bu rəhbər başlanğıclara hör-
mətlə yanaşmaq vəzifəsini tələb
etmək hüququna malikdir. Bunu
zəruri edən amillərdən ən başlıcası
Azərbaycana münasibətdə mövcud
prinsiplərin Ermənistan tərəfindən
pozuntusuna açıq-aydın şəkildə yol
verilməsidir. 
    Əlbəttə ki, BMT Nizamnaməsinin
51-ci maddəsinə uyğun olaraq Azər-
baycanın özünümüdafiə hüququnun
mövcudluğuna baxmayaraq, dövlə-

timiz beynəlxalq hüququn ümum-
tanınmış prinsip və normalarına sa-
diqliyini bir daha göstərərək daim
sülhsevər və müharibədən imtina
siyasətini saxlayır, dünyada və re-
gionda sülh naminə bütün mümkün
kompromis variantları təklif edir.
Ermənistan isə ikili standartlarla
pərdələnərək özünün işğalçılıq və
hələ də davam edən beynəlxalq ci-
nayətlər törətmək siyasətindən əl
çəkmir.
    Beləliklə, qərbi azərbaycanlıların
yaşadıqları öz doğma tarixi-etnik
torpaqlarından zorla köçürülməsi
çoxsaylı fundamental insan hüquqları
prinsiplərinin, beynəlxalq hüququn
jus cogens normalarının, beynəlxalq
konvensiyaların ciddi və sistematik
pozulmasıdır.

Qərbi azərbaycanlıların hüquqlarının pozulması və 
onlara qarşı etnik təmizləmə siyasəti

Tarixi Azərbaycan torpaqları

    Ermənistan dövləti tərəfindən xalqımıza qarşı törədilmiş və cəzasız
qalmış etnik təmizləmə, terrorçuluq, təcavüz, soyqırımı, müharibə və
insanlıq əleyhinə cinayətlərə beynəlxalq hüquqi qiymətin verilməsi, bey-
nəlxalq hüquqi sənədlərdə təsbit olunan insan hüquq və azadlıqları
pozulmuş azərbaycanlıların öz evlərinə təhlükəsiz və ləyaqətlə qayıtmasına
köməklik göstərilməsi, etnik təmizləmə, zorakılıq və Azərbaycan irsinin
məhv edilməsinə görə məsuliyyət daşıyanların və zorla köçürülmüş azər-
baycanlıların qayıdışına maneçilik törədənlərin beynəlxalq məhkəmələrin
qarşısına çıxarılaraq cəzalandırılması, Ermənistan dövlətinin maddi və
mənəvi təzminata məcbur edilməsi məqsədilə Azərbaycan dövləti və de-
portasiya edilmiş azərbaycanlılar beynəlxalq hüququn norma və prinsip-
lərindən irəli gələn bütün imkanlardan yararlanmalıdır.

Vahidə BAYRAMOVA
Naxçıvan Muxtar Respublikası İnsan Hüquqları üzrə 

Müvəkkilinin (Ombudsmanın) əməkdaşı     

    Son iki yüz il ərzində tarixi Azərbaycan ərazisində gedən mürəkkəb
siyasi proseslər nəticəsində azərbaycanlılar öz dədə-baba ocaqlarından
zorla köçürülmə, onlara qarşı ardıcıl şəkildə həyata keçirilən etnik
təmizləmə və deportasiya siyasətinin qurbanları olmuşlar. Xüsusilə də XX
əsrin müxtəlif dövrlərində bədnam erməni millətçilərinin məkrli siyasəti
və törətdiyi vəhşiliklər nəticəsində iki milyona yaxın soydaşımız öz tarixi
vətənindən köçürülmüş, yüz minlərlə azərbaycanlı milli mənsubiyyətinə
görə beynəlxalq hüquq normalarına zidd, insan hüquq və azadlıqlarının
kütləvi şəkildə kobud pozulması, işgəncələr və qeyri-insani rəftarla
müşayiət olunan soyqırımına, etnik təmizləmə siyasətinə və ağır işgəncələrə
məruz qalmış, vəhşicəsinə qətlə yetirilmiş, onların yaşadıqları bir çox
şəhər və kəndlər xarabalığa çevrilmişdir.

Cari ilin sentyabr ayında Naxçıvan
Muxtar Respublikası Daşınmaz Əmlak
və Torpaq Məsələləri üzrə Dövlət Xidməti
tərəfindən əmlaka dair hüquqların dövlət
qeydiyyatına alınması, torpaqlardan is-
tifadəyə və onların mühafizəsinə dövlət
nəzarətinin gücləndirilməsi, vətəndaşlara
operativ xidmət göstərilməsi diqqətdə
saxlanılıb. 

    Ötən ay aidiyyəti qurumlarla birgə Culfa
rayonunun bələdiyyə sədrləri üçün “Bələdiyyə
mülkiyyətində olan torpaqların icarəyə ve-
rilməsinin xüsusiyyətləri” mövzusunda maa-

rifləndirici tədbir təşkil olunub.
    Vətəndaşlara göstərilən xidmətlər çər-
çivəsində muxtar respublika üzrə, ümumi-
likdə, 1006 daşınmaz əmlak obyekti üzə-
rində hüquqlar dövlət reyestrində qeydiyyata
alınıb. Müraciətlər əsasında 322 əmlaka
dair texniki pasport, 509 torpaq sahəsinə
dair plan-ölçü olmaqla, 831 texniki sənəd
hazır lanıb. İlkin qeydiyyat, bölünmə və
birləşmə nəticəsində yeni yaranan 104 da-

şınmaz əmlak obyektinə ünvan verilib, 173
torpaq sahəsinin plan və ölçüsü dövlət ka-
dastr kitablarında qeydiyyata alınıb, məh-
dudiyyət və yüklülüyə dair 264 arayış ve-
rilib. Təqdim edilən elektron xidmətlərə
hüquqi və fiziki şəxslər tərəfindən daxil
olan 108 müraciət icra məqsədilə aidiyyəti
üzrə yönəldilib.
    Sentyabr ayı ərzində “ASAN xidmət”
mərkəzində müəyyən xidmət növləri üzrə

1866 müraciətə baxılıb. Kənd təsərrüfatı tə-
yinatlı torpaq sahələri və onların mülkiyyət-
çiləri haqqında əvvəllər yaranan hüquqlara
dair 881 məlumat daşınmaz əmlakın elektron
qeydiyyat sisteminə daxil edilib. 
    Hesabat dövründə səyyar xidmət qrupu
tərəfindən Şərur, Babək, Ordubad, Culfa və
Şahbuz rayonlarında vətəndaşlara xidmət
göstərilib, qəbul edilən müraciətlər operativ
icra olunub. 

Naxçıvan Muxtar Respublikası 
Daşınmaz Əmlak və Torpaq Məsələləri üzrə 

Dövlət Xidmətinin mətbuat xidməti

Muxtar respublikada qeydiyyata alınan 
daşınmaz əmlakın sayı 1000-i ötüb

    İllər keçsə də, yaramız qabıq qoyur, amma
sağalmırdı, ta ki həmin günə kimi. Bir payız
səhəri yaz Günəşi doğuldu Azərbaycanın sə-

masında. İgid Azərbaycan əsgəri illərdir, yarılmaz, keçilməz
deyilən “Ohanyan səddini” cəmi bir neçə dəqiqəyə yarıb
keçdi. İlk azad olunan şəhər Cəbrayıl oldu. Füzuli rayonu
ilə eyni vaxtda işğal olunmuşdu Cəbrayıl. Həmin qələbə xə-
bərini eşidən Füzuli sakinləri əmin idi ki, sonrakı qələbə
xəbəri “Füzuli azad edildi” olacaq. Azərbaycan əsgəri gö-
zümüzü yolda qoymadı. Həmin gün cənab Prezidentin xalqa
müraciətini dinləyir, hansı rayonumuzun işğaldan azad
edildiyi xəbərini alacağımızı səbirsizliklə gözləyirdik. “Füzuli
şəhəri!” dediyi o anda telefonun səsinə qarışdı alqış sədaları.
Sona xala idi zəng vuran, ağlayırdı, şükür Allaha, yurdum
qayıtdı deyirdi. “Gözlərim görmür daha, ayaqlarım da tutmur,
gedəcəyəm, sürünə-sürünə gedəcəyəm yurduma, torpağını
ovuclayıb illərdir, yurd həsrəti çəkə-çəkə nura həsrət qalan
gözlərimə sürtəcəyəm. İnanıram ki, gözlərimə gələn ağı sa-
ğaldacaq yurdumun bir ovuc torpağı”, – deyirdi. Sevincinin
həddi-hüdudu yox idi bütün azərbaycanlıların. Bütün xalqı-
mızın arzusu reallaşmışdı, igid oğullarımız azad etmişdi
yurdumuzu. Və budur, azadlığın təntənəsini yaşayır qədim
Füzuli. 

Bütün yollar Qarabağa aparır

Ermənilərin işğalçılıq siyasəti nəticəsində dağıdılmış
ərazilərimizin ən müasir texnologiyalara əsaslanan

quruculuq konsepsiyası əsasında bərpası sürətlə davam edir.
İşğaldan azad olunan rayonların bərpası sistemli şəkildə
həyata keçirilir. Belə ki, Azərbaycan Prezidentinin tapşırığına
əsasən dəymiş ziyanın qiymətləndirilməsi, daha sonra in-
frastruktur layihələrinin icrası baş tutur. Füzuli şəhəri işğaldan
azad edildikdən sonra oraya səfərlərin birində “Füzuli şəhəri
deyəndə, əlbəttə, biz hamımız bilməliyik ki, şəhərdən bir
şey qalmayıb, əsər-əlamət qalmayıb, bir dənə də salamat
bina qalmayıb”, – deyən cənab Prezident onu da bildirmişdir
ki, bəziləri hesab edirdi ki, Füzuli şəhərini işğaldan azad

etmək mümkün deyil. Hətta ən tanınmış hərbi mütəxəssislər
də belə fikirdə idi ki, Füzulini götürmək, onu işğaldan azad
etmək üçün, bəlkə, aylarla vaxt lazım olacaq və bu əməliyyat
uğurla nəticələnəcək-nəticələnməyəcək hələ böyük sual
altında idi: “Ancaq müzəffər Azərbaycan Ordusu bu şərəfli
missiyanın öhdəsindən gələ bildi və qısa müddət ərzində
Füzuli rayonunun əksər kəndləri və Füzuli şəhəri düşmənin
tapdağından azad edildi... Çünki otuz il ərzində o vəhşilərin
əlində idi, yırtıcı heyvanların əlində idi, çaqqalların əlində
idi. Bütün binalar sökülüb, dini abidələrimiz sökülüb, hər
şey talan edilib, evlərin dam örtükləri, pəncərələri, əşyaları,
hər şey. Sanki vəhşi bir qəbilə bu şəhəri zəbt etmişdir”. 

Əzizlərinə qovuşan Füzulinin üzü gülür 

Qələbədən ötən müddət ərzində Prezident cənab İlham
Əliyevin işğaldan azad olunan ərazilərimizə hər bir

səfəri və görülən işlərlə tanışlığı sakinlərin tezliklə öz
yurduna qayıdacağını müjdələyirdi. Qısa müddətdə Füzulidə

Mərkəzi Xəstəxananın və peşə liseyinin tikintisinə başlanıldı.
Həmçinin Baş plan çərçivəsində şəhərə bütün istiqamətlərdən
giriş-çıxışı təmin edən nəqliyyat şəbəkəsi qurulur. Qələbə
parkı, Füzuli meydanı, Memorial parkın yaradılması və
yaşıl zolaqlar vasitəsilə bu ərazilərin bir-biri ilə əlaqələndi-
rilməsi nəzərdə tutulur. Şəhərdaxili yolların ümumi uzunluğu
87 kilometr olacaq. İlkin mərhələdə isə 18,5 kilometr yolun
tikintisi başlanılmışdı. Prospektlər 4 zolaqlı, küçələr isə
2 zolaqlıdır, piyadaların rahat hərəkət etməsi üçün bütün
imkanlar yaradılıb. Piyada yolları, yaşıllıq zolaqları, ictimai
nəqliyyatın rahat hərəkəti üçün zolaqlar, həmçinin velosiped
yollarının da tikintisi yüksək sürətlə davam edir. Bütün bu
işlər minalı ərazilərin sürətlə təmizlənməsindən sonra başlayır. 
    Füzulinin, ümumilikdə, 50 minlik əhalisi olan bir şəhər
olacağı planlaşdırılır. Hazırda Füzulidə 6 məhəllənin, 38 bi-
nanın tikinti-quraşdırma əməliyyatları sürətlə aparılır. Həmin

yaşayış sahəsinə ilin sonunadək 800 ailənin köçürülməsi
nəzərdə tutulur. Köçürülmə prosesi iki mərhələdə planlaşdırılır.
Bütün mənzillər tam təmirli, mətbəx mebeli və qaz pilətəsi,
su, qaz və elektrik sayğacları ilə təchiz olunmuş vəziyyətdə
sakinlərə təqdim ediləcək. 
    Füzuli şəhərinə ilk köçdən bir neçə gün sonra – avqustun
23-də Azərbaycan Respublikasının Prezidenti cənab İlham

Əliyev, birinci xanım Mehriban Əliyeva
və Özbəkistan Respublikasının Prezidenti
Şavkat Mirziyoyev, xanımı Ziroatxon

Mirziyoyeva Füzuliyə səfər ediblər. Özbək xalqı adından
hədiyyə edilən Mirzə Uluqbəy adına 1 nömrəli tam orta
məktəbin açılış mərasimi olub. Bu məktəb həm də iki xalqın
dostluq, qardaşlıq örnəyi olacaq gələcək nəsillərə. 
    Rəşadətli Azərbaycan Ordusu 2020-ci il oktyabrın 17-də
Füzulini işğaldan azad etdikdən cəmi 9 ay sonra Füzulidə
istifadəyə verilən Beynəlxalq Hava Limanı Prezident cənab
İlham Əliyevin də vaxtilə vurğuladığı kimi, xarici qonaqların
Şuşaya gəlişini təmin etmək funksiyasını uğurla yerinə
yetirir. 

Son söz

Ötən günlərdə Füzuli şəhəri haqqında reportaja baxanda
30 il kimsəsiz, əzizləri olmadan yaşayan o dağları

görəndə öz-özümə deyirəm:
    – İllərlə kimsəsiz yaşadı bu daşlar, yurd həsrəti ilə yana-
yana yanıqlı bayatılar deyə-deyə dünyadan köçdü neçə-
neçə insan. Beləcə, ömür keçdikcə bu yurd həsrətinin yarası
qabıq qoydu. Amma sağalmadı yurd, torpaq həsrəti, o
yaranın qabığı tez-tez soyuldu. Dağın yamacındakı o yurdda,
ocaqda, o ocaqda tüstülənən odun sobasının üstündə dəmlənən
plovda qaldı çoxlarının fikri, xəyalı. İllər sonra yeni-yeni
yaşayış massivləri salındı, köhnə xəstəxana binalarında dar
otaqlarda, çadırlarda yaşayan sakinlər oraya köçürüldü.
Amma şərait nə qədər yaxşı olsa da, xəyallar, arzular o qoşa
dağların ətəyindəki yurdda qalmışdı. Elə o yurdun da fikri,
xəyalı öz doğmalarının yanında idi. Artıq 30 il idi ki, hər bir
azərbaycanlı Qarabağ adlı qisas daşıyırdı ürəyində. İllər
keçdikcə bu hiss, ordumuzun gücü, dövlətimizin iqtisadi
qüdrəti artdıqca həsrətimizin bitəcəyi gün də yaxınlaşırdı.
Və həmin gün gəldi. 44 günlük Vətən müharibəsində ürəyi
Vətən eşqi ilə döyünən oğullar irəli atılaraq cənnətimizi
geri almağa nail oldular. Biz bir olduq, güclənib düşmənin
başına ildırım kimi çaxdıq. Azərbaycan xalqının dahi oğlu
Füzulinin adını daşıyan bu əziz yurd əsl sahibinə qaytarıldı.
Şanlı bayrağımız bütöv Azərbaycanımızın başı üzərində
qürurla dalğalandı. Şəhərin mərkəzində Ulu Öndərimizin
layiqli davamçısı Ali Baş Komandan cənab İlham Əliyevin
əllərində üçrəngli bayrağımız göylərə çəkildi. Artıq Füzuli
sakinləri öz evlərində öz çırağını, öz ocağını yandırmağa
başlayıb. Tarixin ən şanlı qələbəsini qazanan xalq vəhşi
düşmənin dağıtdığı yurd yerlərini yenidən gülüstana çevirir.
Abad yurdumuzda əmin-amanlıqla yaşamağa başladığımız
bu günlər isə qələbənin əsl təntənəsidir. 

- Ramiyyə ƏKBƏROVA 

İllər öncə yaşadığım Füzuli rayonunun Alxanlı kəndində qonşuluqda bir neçə ailə var idi. Onlara bəziləri məcburi
köçkün, bəziləri də qaçqın deyirdi. Özləri də bu kəlməni eşidəndə baxışları dəyişirdi. Bu kəlmələrdən çox yurd həsrəti
incidirdi onları. Evlərinin, obalarının düşmən nəfəsində qalması incidirdi. Yaxın qonşum Sona xala Füzuli şəhərində
dünyaya göz açmışdı, həmin gün – işğal günü yurdundan bir ovuc torpağı kəlağayısının bir küncünə qoyub, düyünləyib
özü ilə götürmüşdü. Gündə yüz dəfə o torpağı iyləyib ətrini duymasa, yaşaya bilməzdi. Vəsiyyət də edirdi ki, əgər mən
dünyadan yurdumu yenidən görməmiş köçsəm, bu torpağı sinəmə töküb dəfn edin məni. “Düzdür, Azərbaycanın o başı
da, bu başı da Vətəndir, ay qızım, amma insanın doğulub-böyüdüyü yurdun yeri tam başqadır”, – deyirdi həmişə.

Vüsalla bitən həsrət 

    Məlumdur ki, Azərbaycan çox
qısa bir müddətdə, həm də bir çox-
larının gözləmədiyi və peşəkar şə-
kildə bu əməliyyatı keçirməklə böl-
gədə 200 ildən artıq davam edən
erməni separatizmini məhv etdi.
Beləliklə, faktiki olaraq həm də
3 il bundan əvvəl Azərbaycan və
Rusiya prezidentləri və Ermənistanın
baş naziri arasında imzalanmış üç-
tərəfli Bəyanatdan irəli gələn 4-cü
bəndi uğurla icra etmiş oldu. Məhz
bu əməliyyatın uğurla başa çatması,
separatçıların təslim olması və Qa-
rabağın erməni sakinlərinin nüma-
yəndələrinin Yevlax rayonunda gö-
rüşə razılıq verməsi Azərbaycan
dövlətinin gücünün və iradəsinin
növbəti təntənəsinə çevrildi. Bu il-
dırımsürətli əməliyyat bir çox ölkə -
lərin marağında olmasa da, Azər-
baycan öz maraqlarını beynəlxalq
hüquq tərəfindən tanınmış ərazilə-
rində (anklavlar xaric) suverenliyini
bərpa etməklə təmin etdi. Bu əmə-
liyyatdan sonra Rusiya rəhbərliyi
ən yüksək səviyyədə bölgədə yer-
ləşdirilmiş sülhməramlı qüvvələrin
elə bir işinin qalmadığını da etiraf

etdi. Yeri gəlmişkən, oktyabrın 10-da
Rusiya Şuşa, Əsgəran və Xoca-
vənddən sonra Ağdərə rayonundakı
27 nömrəli postunun da bağlandığını
bildirdi. Amma əməliyyatın mühüm
əhəmiyyət daşıyan tərəflərindən biri
də bu oldu ki, Azərbaycan sonunda
xalqımıza qarşı ən ağır hərbi cina-
yətlərdə iştirak edən, bunları plan-
layan, göstəriş verənlərin özlərini
ələ keçirərək onları özünün müha-
kimə edəcəyini hər kəsə göstərdi. 
    Aydın məsələdir ki, əməliyyatdan
sonra əsas fiqurların həbs olunması,
xüsusən üç separatçı qondarma pre-
zidentin həbsi olduqca ciddi nəti-
cədir. Çünki bu şəxslərin məhkəməsi
beynəlxalq ictimaiyyətin də diqqətini
cəlb edəcək. Təbii ki, bunun üçün
ölkəmizə təzyiq etməyə çalışanlar
da olacaq. Amma bunun heç bir
faydası olmayacaq, əksinə, Azər-
baycan bundan istifadə edərək er-
məni faşizminin illərdir, xalqımıza
qarşı törətdiyi cinayətlərin ifşası
üçün məhkəmə prosesindən lazı-
mınca istifadə edəcək. Nəzərə alaq
ki, bu əməliyyat başlayanadək heç
kəs Azərbaycanın Vardanyan, Qu-

kasyan, Saakyan, Arutyunyan, İş-
xanyan, Manukyan, Mnatsakanyan
kimi “məşhur” isimləri ələ keçirə-
cəyini proqnozlaşdırmırdı. Ən azın-
dan Laçın keçid postu qoyulduqdan
sonra bu separatçıların müxtəlif
yollarla Qarabağdan yenə də çıxış
imkanları var idi. Amma Azərbaycan
bu əməliyyatın siyasi tərəflərini o
dərəcədə mükəmməl işləmişdi ki,
bundan qaçmaq mümkün deyildi. 
    Beləliklə, ölkə başçısı cənab İlham
Əliyevin növbəti həmləsi ilə Azər-
baycan əsgəri növbəti dəfə öz Qə-
ləbəsini qazandı. Digər tərəfdən,
hazırda Dövlət Təhlükəsizliyi Xid-
mətinin əlində olan bu canilərdən
keçmiş Ermənistan prezidentləri
Köçəryan və Sarkisyanın hərbi ci-
nayətləri haqqında da tam təfsilatı
ilə məlumatlar alınacaq. Bütün bun-

lar isə illərdir, Azərbaycana qarşı
ən ağır hərbi cinayətlərə, o cümlədən
soyqırımlarına imza atmış Ermə-
nistanın bir terrorçu dövlət kimi
fəaliyyətini daha dolğun şəkildə or-
taya çıxaracaq. Alınan ifadələr, top-
lanan dəlil-sübutlar Ermənistanın
gələcək aqibətinə də öz təsirini
göstərəcək. Bundan əlavə, Azər-
baycanın həmin separatçıbaşılarını
ələ keçirməsi Nikol Paşinyan hö-
kumətini də müəyyən problemlər-

dən azad edir. Aydın məsələdir ki,
bu separatçılar Ermənistana get-
səydi, orada mütləq şəkildə birləşib
hökumətə qarşı fəaliyyətə başla-
yacaqdılar. Bu isə, əsasən, revan-
şizm cəhdləri ilə bağlı olacaqdır
ki, bu da Qərbə üzünü tutan və ya
sülhə doğru getməyə məcbur edilən
bir iqtidara əlavə baş ağrısı idi. Bu
mənada, Azərbaycan Paşinyan hö-
kumətinə daha bir jest etmiş oldu.
O ki qaldı Ermənistanın eks-prezi-
dentləri Köçəryan və Sarkisyana,
bu hərbi canilərin də məsuliyyətə
cəlb olunmasına az qalıb. Doğrudur,
bu gün bəzi siyasi ekspertlər dün-
yada hərbi cinayətkarların məsu-
liyyətə cəlb olunmasında istifadə
olunmuş Yuqoslaviya və İsrail va-
riantlarının daha çox adını çəkir.
Amma fərqli variantların olması
da istisna edilmir. Bütün bunların
isə sülh prosesindən sonra baş ve-
rəcəyi mümkün görünür. 

- Səbuhi HƏSƏNOV

Müharibə cinayətkarlarının cəzalandırılması – 
Azərbaycan bu sahədə də Ermənistanı xilas edir

    Sentyabrın 19-da Azərbaycan Silahlı Qüvvələrinin müvafiq hərbi
birləşmələrinin Qarabağda keçirdiyi 24 saatlıq lokal antiterror əmə-
liyyatından sonra yaranmış real vəziyyət hələ də bir çox ölkələrin əsas
müzakirə mövzularındandır. Oktyabrın 7-dən başlayaraq HAMAS si-
lahlılarının İsrailə qarşı qəfil hücumları indi daha çox müzakirə
edilsə də, hadisələrin geniş təhlilində, xüsusilə Cənubi Qafqaz regionunda
baş verən proseslər baxımından Azərbaycanın həyata keçirdiyi uğurlu
əməliyyat hələ də diqqət mərkəzindədir. 

